
                Resposta da Federación de Sanidade de CCOO á posición do Consello
   Xeral de Enfermería sobre a reforma da lei do aborto
   A prensa publica varias noticias referidas á posición do Consello
   Xeral de Enfermería respecto ao proxecto de lei de reforma do aborto
   do Goberno do PP.
   Esas noticias difundidas por varios medios de comunicación sinalan
   que, nun documento remitido ao Ministerio de Xustiza, se mostra unha
   posición aparentemente neutral, pero toma postura a favor de
   argumentos esgrimidos polo ministro Gallardón e o Goberno do PP para a
   dita reforma, malia o pronunciamento negativo dalgúns colexios, como
   os de Navarra, Baleares ou Salamanca.
   É indignante que, nun sector altamente feminizado como é o da
   profesión de enfermería (o 85 % son mulleres), nos encontremos con
   esta actitude que a todas luces non reflicte o pensar da maioría das
   súas colexiadas. É significativo que a cúpula directiva desta
   organización a ocupen fundamentalmente homes, e tamén é significativo
   que o estudo o fixera un home. Non se dá entendido unha postura tal
   cando múltiples sociedades científicas (algunhas da propia enfermería)
   e outras organizacións da sanidade se declararon en contra desta
   reforma do aborto. Aínda que tampouco é de estrañar, cando o seu
   dirixente Máximo González Jurado mostra de forma incansable o seu
   apoio ao Goberno do PP.
   Desde a Federación de Sanidade de CCOO recordámoslle ao presidente do
   Consello Xeral de Enfermería que non nos fai favor ningún ás mulleres
   e, en xeral, ás profesionais da sanidade, cando apoia políticas que
   van en contra de nós, do noso dereito a decidir:
     * 
       porque non se poden impoñer cuestións morais a unha sociedade
       laica e plural a golpe de lei,
     * 
       porque a decisión ante a maternidade debe ser un acto individual e
       en liberdade de conciencia,
     * 
       porque o colectivo de profesionais da sanidade temos a obriga de
       respectar as decisións da persoa á que coidamos e atendemos, e que
       neste caso é a muller que acode a nós cunha decisión tomada sobre
       a súa maternidade, e
     * 
       porque a criminalización do aborto vai supoñer unha inseguridade
       xurídica para os e as profesionais, así como supón un risco para a
       saúde física, psicolóxica e social das mulleres.
   Desde aquí instamos a todas as profesionais colexiadas a que se
   dirixan á Dirección do Consello de Enfermería para que tome unha
   postura clara en contra desta «contrarreforma», nun berro máis unánime
   ca nunca de «non nos representan», porque cómpre a unión de todas as
   mulleres dentro e fóra da sanidade para non dar nin un paso atrás.

